
3.1 PENDAHULUAN

Menurut Firdaus et al. (2020), konflik Palestin-Israel sehingga kini masih
belum menemui jalan penyelesaian. Konflik ini bermula sejak Israel
menduduki wilayah Palestin, yang kemudiannya memberikan impak
yang besar terhadap dunia secara amnya dan Dunia Arab khususnya.
Tidak dapat dinafikan bahawa pertentangan dan pertempuran
memberi kesan mendalam kepada kedua-dua pihak. Sejak awal konflik,
peperangan antara pejuang Palestin dan tentera Israel tidak pernah
berhenti, sekaligus mencetuskan gelombang penderitaan yang
berpanjangan. Israel melakukan serangan tersebut kerana menganggap
bumi Palestin adalah tanah warisan keagamaan mereka, manakala
masyarakat Palestin pula menegaskan bahawa wilayah yang mereka
diami merupakan hak milik mutlak mereka.

Sejak sekian lama, rakyat Palestin terus berjuang menentang
kezaliman rejim Israel dengan menggunakan pelbagai kaedah bagi
mempertahankan hak mereka. Walaupun keadaan mereka jelas tidak
setanding dengan tentera Israel, semangat dan keimanan yang kental
untuk mempertahankan agama, negara, serta tempat suci ketiga umat

Islam ini menyebabkan mereka sentiasa bangkit menentang rejim

tersebut. Intifadah, atau kebangkitan rakyat yang berlaku di Palestin
bermula pada Disember 1987, merupakan satu peristiwa besar dalam
sejarah umat Islam Palestin, bahkan seluruh dunia turut terkesan
dengan kebangkitan besar-besaran ini. Kebangkitan rakyat Palestin
dalam peristiwa Intifadah ini bukanlah hasil perancangan rapi mana-
mana organisasi atau individu, sebaliknya berlaku secara tiba-tiba atas
semangat bersama menentang kezaliman, dan akhirnya membawa
kepada tercetusnya peristiwa tersebut.

Intifadah yang tercetus di Palestin pada tahun 1987 menunjukkan
bahawa rakyat Palestin telah sama-sama bangkit dan melawan Israel
secara besar-besaran (Aronson, 1990). Kesatuan ini telah mencetuskan
kebangkitan menyeluruh tanpa mengira status sosial mahupun usia.
Seluruh peringkat umur telah sama-sama terlibat daripada kanak-kanak
hinggalah kepada orang tua bahkan golongan wanita juga tidak

terkecuali memainkan peranan mereka dalam kebangkitan ini.

3.2 LATAR BELAKANG SEJARAH KONFLIK DAN KUASA-
KUASA BESAR

Konflik Palestin merujuk kepada pertikaian politik dan wilayah yang
berpunca daripada pendudukan Israel di bumi Palestin. Gerakan
Zionisme yang dipelopori oleh Theodor Herzl pada akhir abad ke-19
mula merangka usaha penubuhan sebuah negara untuk masyarakat
Yahudi, khususnya di Palestin (Firdaus et al., 2020). Gerakan ini
berkembang dalam konteks kebangkitan nasionalisme di Eropah
serta peningkatan sentimen anti-Yahudi pada ketika itu. Dalam masa
yang sama, kuasa-kuasa Barat turut melihat gerakan tersebut sebagai
sebahagian daripada kepentingan geopolitik dan kolonial di Asia
Barat (Ewaisi, 2001).

Theodor Herzl ialah seorang wartawan dan tokoh Yahudi dari
Eropah yang memainkan peranan penting dalam memperkenalkan
Zionisme moden melalui penulisan dan penganjuran Kongres Zionis
Pertama pada tahun 1897. Secara umumnya, Zionisme merupakan
gerakan politik nasionalisme Yahudi yang bertujuan membentuk sebuah

negara bagi masyarakat Yahudi selepas berlakunya diaspora Yahudi
selama berabad-abad. Gerakan ini kemudiannya menjadikan Palestin
sebagai lokasi utama penubuhan negara tersebut atas faktor sejarah,
agama, dan politik.
Antara tujuan utama gerakan Zionisme ialah:
(1) Menyatukan masyarakat Yahudi dari pelbagai negara dalam satu
identiti kebangsaan.
(2) Menjadikan Palestin sebagai tanah air bagi masyarakat Yahudi.
(3) Menubuhkan sebuah negara Yahudi (Israel) di Palestin.
Menggalakkan penghijrahan besar-besaran (cksodus) masyarakat
Yahudi ke Palestin.

®

Menurut Muchsin (2015), wilayah Palestin berada di bawah
kekuasaan empayar Turki Uthmaniyah selama hampir tiga abad.
Namun, susulan kekalahan empayar tersebut dalam Perang Dunia
Pertama, penguasaan Palestin beralih kepada imperialisme Inggeris
pada tahun 1917. Selepas pengisytiharan Israel sebagai sebuah negara
merdeka pada 15 Mei 1948, wilayah tersebut mula dikuasai oleh orang
Yahudi, sekali gus menafikan hak masyarakat Arab-Islam. Antara tahun
1948 hingga 1968, pengaruh Israel semakin dominan di Palestin dan
seluruh Timur Tengah. Hal ini terbukti melalui Perang 1967 apabila
gabungan negara Islam seperti Mesir, Jordan, Syria, Lubnan, Arab
Saudi, Iraq, dan Palestin gagal menyekat Israel disebabkan kelemahan
ketara dalam kalangan negara terbabit, sekali gus membolehkan Israel
mengukuhkan kedudukannya sebagai sebuah negara.

3.3 AGENDA ZIONIS ISRAEL

Pendudukan Yahudi di Palestin yang berakhir dengan berdirinya negara
Israel merdeka sebenarnya bermula daripada penubuhan Organisasi
Zionis Dunia (World Zionist Organization) pada tahun 1897.
Organisasi in1 mengagendakan yang utama adalah pendirian negara
bagi bangsa Yahudi di tanah Palestin. Mohd Nor (2010) menyatakan
ada empat hal yang diprogramkan untuk mereka mencapai agenda



